
Семинар Паспортла бериуКъМР-ни 100-жыллыгъына 3 бет 4 бет2 бет

Экономика  

Ата журтну чынтты
инсанларына къошулуу

Жигерлиги, адеплилиги бла 
да айырмалы 

Моллаланы Шарафутдинни бригадасы, 
бир айны ичинде тау магъаданны 766 ме-

трин тешип, рекорд салгъанды. Бригаданы 
келечилери къырал саугъалагъа тийишли 
болгъан эдиле, Моллаланы Шарафутдинни 
кёкюрегинде уа Социалист Урунууну Жиги-

тини алтын жулдузу жылтырагъанды.

Нарт эпос – маданиятыбызны 
тауусулмазлыкъ хазнасы

Къабарты-Малкъарда, Къарачай-Черкесде да чыгъармачылыкъ 
бла кюрешген интеллигенцияны башламчылыгъы бла быйыл 

«Къарачай-малкъар маданият совети» (мындан ары – Маданият 
совет) деген жамауат биригиу къуралгъанды. Аны мураты ана 

тилибизни, маданиятыбызны, ахшы адет-тёрелерибизни сакълауда 
къырал власть органлагъа болушлукъ этиудю. 

Хасанияда Фрийланы 
Рамазанны атын жюрютген 

16-чы номерли мектепде 
14 жыллары толгъан жаш-

лагъа бла къызлагъа РФ-ни 
паспортларын къууанчлы 

халда бергендиле. 

КъМР-ни Башчысы Казбек Коков  
Магасда Ингушетия Республика 
къуралгъанлы 30 жыл толгъанына 
аталгъан къууанчлы ишлеге къа-
тышханды. 

Байрам саугъалаудан башланн-
ганды. Анга уа Россей Федераци-
яны Президентини Шимал-Кавказ 
федерал округда толу эркинликли 
келечиси Юрий Чайка да къатыш-
ханды. Ол бек алгъа Россей Феде-
рацияны Президенти Владимир 
Путинни алгъышлау телеграм-
масын окъугъанды. Анда былай 
айтылады: «Багъалы шуёхларым! 
Сизни аламат байрам бла – Ингу-
шетия Республика къуралгъанлы 
30-жыллыгъы бла – алгъышлай-
ма. Республиканы къуралгъаны 
кертиси бла да ингуш халкъны 
къадарында, россей къыраллыкъ-
ны кючлендириуде бек магъаналы 
иш болгъанды. Ата журтну аскер 
эмда урунуу махтаулугъуна, бизни 
кёп миллетли туугъан жерибизни 
маданият эмда ниет хазналарын 
сакълаугъа уллу къыйын салгъан 
жерлешлеригизни кёп тёлюлери 
бла ёхтемленнгенигизни кёрген 
бизге бек хычыуунду. 

Бек башы уа – регионну аллында 
заманны излемине кёре салынн-
ган борчланы бет жарыкълы толту-
рургъа итинесиз. Озгъан заманны 
ичинде республикада агропро-
мышленный комплексни жангы 
предприятиялары бла объектлери 
ишленнгенлерин, транспорт, къу-

рулуш эмда туризм иги айныгъ-
анларын белгилерге сюеме. Энди 
бек магъаналысы – ол жетишим-
леде тохтап къалмауду, ишни ан-
дан ары селейтмей бардырыуду, 
Ингушетияны экономикасына уллу 
инвестицияла келирча этиудю, 
социал эмда инфраструктура про-
ектлени толтурууду, ишчи жерле 
къурауду, халкъны къолайлыгъын 
ёсдюрюудю.

Ингушетия Республиканы, са-
улай къыралыбызны да айныты-
угъа бурулгъан муратларыгъызгъа 

жетиуню жолунда сизге жетишим-
ле тежейме».

Андан сора полпред Россей 
Федерацияны Президентини буй-
ругъу бла Марзиев Ахмедге бла 
аны юй бийчеси Патиматха «Ата-
ана махтаулукъну» орденин бер-
генди.

Регионну оноучуларын бла жа-
мауатын алгъышлап, Шимал-Кав-
каз федерал округну регионлары-
ны башчылары да сёлешгендиле. 
Казбек Коков, Ингушетия Респу-
бликада жашагъанланы аламат 

байрам бла алгъышлай, былай 
дегенди: «Къадарны ахшылыгъын-
дан мен республика къалай къура-
ла тургъанына шагъат болгъанма.  
90-чы жылла  бек къыйын жылла 
эдиле. Къыралны чач-тюк этерге 
кюрешгендиле. Шимал Кавказны 
да тарт-соз этгенле чыкъгъандыла. 
Алай къырал чыдаялгъанды. Ингу-
шетия Республика да чыдаялгъан-
ды,  къыйын сынаудан ёталгъанды. 
Ол къыйын заманда энчи статусун 
тохташдырып, айныуну жолу бла  
алгъа тебирегенди.

Бюгюнлюкде Ингушетия соци-
ал-экономика айныуну юлгюсюн 
кёргюзтеди. Ара шахары Магас 
къалай жашнагъанын биз кёрюп 
турабыз. Ол а тюрлю-тюрлю кези-
уледе республикагъа башчылыкъ 
этген адамланы таукелликлерини 
бла акъыллы оноуларыны хайы-
рындан болгъанына ишексизме. 
Ма бюгюнлюкде да Махмуд-Али 
Макшарипович аланы ишлерин 
андан ары бардырады, респу-
бликаны къуралыулукъну жолу 
бла алгъа элтеди. Республиканы 
баш  байлыгъы – ингуш халкъы, 
иш кёллю, огъурлу, шуёхлукъну 
багъалай билген халкъы – болмай 
а ол жетишимлеге жетерге онг 
болмазлыгъы баямды. 

Къабарты-Малкъарны бла Ингу-
шетияны жаланда бирча адет-тё-
релери, адеп-къылыкълары угъай, 
ёмюрлени теренинден келген 
шуёхлукъ да бирикдиреди. Биз не 
заманда да бирге болгъанбыз – 
къууанчда, бушууда да. Ол ахшы 
тёрени андан ары бардырыргъа, 
кёп миллетли къыралыбыз айныр 
ючюн аны кючлендирирге барыр-
гъа борчлубуз. Ол зат бизни къолу-
буздан келлигине ишексизме. Ин-
гушетия Республика жашнарын, 
таза кёкню тюбюнде тынч-ырахат 
жашарын сюйгеними билдереме». 

КъМР-ни Башчысыны бла 
Правительствосуну 

пресс-службасы.

Шабат кюн КъМР-ни Башчысы Казбек Коков инсанла бла 
ыйыкъ сайын бардырыучу тюбешиуюн ётдюргенди.       

Къабарты-Малкъарны оноучусу республикада жашагъанла-
ны юйюрлеринде чекленнген онглары болгъан  эм къыйын ау-
рууладан ауругъан сабийлени ата-аналары бла тюбешгенди. 
Сабийлени барысына да федерал медицина аралада  бийик 
технологиялы болушлукъ эм  юй болумлада саулукъларын 
сакъларгъа себеплик этген реабилитация оборудование ке-
рекди, нек дегенде алгъын берилгенле  бузулгъандыла.

Андан сора да, Казбек Коков эллени суу бла жалчытыу, 
Нальчикде Толстой атлы орамда Миллет музейни тийресинде 
орналгъан кёп фатарлы бир юйню арбазын тапландырыу бла 
байламлы тилеклеге къарагъанды.       

Тюбешиуледе айтылгъан битеу жарсыула бла байламлы 
республиканы Башчысы  тийишли къырал органланы тамата-
ларына,  аланы тамамларгъа буюруула бергенди эм аланы 
толтурууларын Казбек Коков энчи эсепге алгъанды, деп бил-
диргендиле республиканы оноучусуну пресс-службасындан.

Битеуроссей рейтингни эсе-
плерине кёре, Къабарты-Мал-
къар газ бла тынгылы жалчы-
тылгъан беш алчы регионну 
тизмесине киреди.  Аны  баш 
шартларындан бири  кёк от-
лукъгъа къошулгъан арбазла-
ны саныды.  

Догазификация   программа 
регионда былтыр сентябрьде 
ишлеп башлагъанды. Аны 
хайыры бла бусагъатда жашау 
журтланы иелери бла  1039 
келишим этилгенди. Бюгюн-
люкде аланы 703-не чеклери-

не дери хакъсыз  газ тартыл-
гъанды.  

 Газ тартылгъан элледе, 
хакъсыз  жер юлюшлени че-
клерине дери кёк отлукъ тар-
тырча программа  РФ-ни Пре-
зиденти Владимир Путинни 
буйругъу бла  бардырылады.  
Аны бла байламлы Бир опе-
раторну порталы да ишлейди. 
Анда хайырланыучу заявка бе-
рирге, аны къабыл этилгенине 
къараргъа, не документле 
керек болгъанларын  газны 
юйню ичине тартдырыр ючюн 

къаллай бир тёлерге тюшери-
гин билирге эм тюрлю-тюрлю 
жумушланы этдирирге  чакъ-
ырыргъа боллукъду.   

Бюгюнлюкде Къабарты-
Малкъар газ бла 98,3 процент-
ге жалчытылыннганды. Аны 
бла бирге жылны ахырына 
догазификацияны чеклеринде 
республиканы   99,5 процентге 
кёк отлукъ бла сылтаусуз этер-
ге онг  боллукъду. 

Бизни корр.

Жилек ёсдюрюу бла кюрешгенле аслам халда тирлик жый-
ып башлагъандыла. Бу татыулу наныкъ саулай республикада 
145 гектарда битеди. Регионну Эл мюлк министерствосунда 
айтханларына кёре, аны бир гектардан тирликлилиги 5,8-6 
тоннагъа жетеди. Шёндюгю технологияланы эмда башха-баш-
ха сортла ёсдюрюлгенини хайырындан жилекни жыйыу майда 
башланады да, июльну ортасына дери барады.

Мюлкле бу кюнлеге 165 тонна продукция жыйгъандыла. 
Аны кесибизде рыноклада сатадыла, тыш регионлагъа да жи-
бередиле. Жаланда предприятиялада неда уллу биригиуледе 
угъай, иели мюлкледе да ёсдюредиле жилекни. Айтханларына 
кёре, быйылгъы тирлик былтырдан эсе бай болургъа ушайды. 
Министерстводан билдиргенлерича, озгъан жыл битеуда 4,7 
минг тонна ёсдюрюлген эди.

УЛБАШЛАНЫ Мурат хазырлагъанды.   

БАЙЛАМЛЫКЪЛА

КъМР-ни Парламентини экономика по-
литика, инновация айнытыуну эм пред-
принимательство жаны бла комитетини 
жыйылыуу болгъанды.

Аны  ишине КъМР-ни Парламентини 
Председателини орунбасары Жанатай-
ланы Салим, КъМР-ни Парламентини  
экономика политиканы, инновация 
айнытыуну эм предпринимательство 
жаны бла комитетни таматасы Заур 
Апшев, КъМР-ни экономиканы айны-
тыу министрини орунбасары Ольга 
Белецкая эм предпринимательствогъа 
себеплик этген регион институтланы   
эм жамауат биригиулени келечилери 
къатышхандыла. 

Къабарты-Малкъар Республикада гит-
че эм орталыкъ бизнесде, инвестицияла 
жаны бла да болум не халда болгъаныны 
юсюнден Ольга Белецкая айтханды.

Бирикген реестрде болгъан билдири-
уге кёре, гитче эм орталыкъ предпри-
нимательствода быйылгъы жылны 10 
майына республикада 19 679 гитче эм 
орталыкъ предпринимательлик иш  бла 
кюрешген, ол санда 14 366 энчи пред-
приниматель эсепде турады. Гитче эм 
орта предприятие къурап 5 313 адам 
ишлейдиле. Кеслерине иш табып эм 
налогланы энчи амал бла тёлегенле    
30 018 адам боладыла, ол санда 29 367 
физический лицола эм 651 – энчи пред-
принимательледиле.   

Гитче эм орталыкъ бизнес бла кю-
решгенлеге финанс, ырысхы эм кон-
сультация жаны бла болушлукъ берген 
биригиуле къуралгъандыла.

Къабарты-Малкъар Республикада 

«Гитче эм орталыкъ предприниматель-
ствогъа эм энчи предпринимательство 
башламчылыкъгъа себеплик этиу» деген 
миллет проект жашауда бардырылады. 
Быйылгъы жылда аны ахча бла жал-
чытыуу 139,9 миллион сом боллукъду. 
Аладан КъМР-ни Экономиканы айнытыу 
министерствосуну юсю бла жалчыты-
лыннган ишле 67,3 миллион сомгъа 
жетерикдиле.

 Ырысхыла дагъыда «КъМР-де пред-
принимательствогъа себеплик этиу 
арагъа» эм «КъМР-ни Гарантиялы фон-
дуна» бёлюнюрюкдюле. Ала  алгъын  
келишим этилген регион проектлени 
толтуруу бла байламлы тюрлю-тюрлю 
жумушлагъа къоратыллыкъдыла.  

Россейге кийирилген санкциялагъа 
къажау республикада экономика эм 
социал бёлюмге себеплик этиу бла 
байламлы координация штаб къурал-
гъанды.

 Къабарты-Малкъардан «Терекалмаз» 
акционер общество бла   «ВоенТекстиль-
Пром» кийим тикген фабрика федерал 
системалы  тизмеге тюшгендиле.  Ре-
спубликада толтуруучу власть къырал 
органланы  эм «КъМР-де предпринима-
тельликге себеплик этген регион фонд» 
ишлейдиле. Озгъан кезиуню ичине  
предпринимательледен 481 къагъыт кел-
генди, аланы  барысына да тийишлисича 
жууапла берилгендиле, тюрлю-тюрлю 
соруулагъа ангылатыула да этилгендиле.

Мадина ТХАЗАПЛИЖЕВА,
КъМР-ни Экономиканы айнытыу  

министерствосуну пресс-службасы.

Ол арабыздан кетгенли бый-
ыл отуз жети жыл болады. Бу 
жылланы ичинде бушуу кю-
нюбюз бла байламлы Къулий 
улуну атын жюрютген орамда 
Къайсынны эсгертмесине хар 
заманда да адамла келедиле. 
Быйыл да алай болгъанды. 

Поэтни эсгергенлени арала-
рында къырал къуллукъчула, 
Къабарты-Малкъарны Парла-
ментини депутатлары, респу-
бликаны районларыны админи-

страцияларыны 
башчылары, куль-
тура управлени-
яларыны тамата-
лары, жазыучула, 
журналистле, по-
эзияны сюйген-
ле, поэтни ахлу-
лары – сабийле, 
уллайгъанла да 
бар эдиле. Бый-
ыл поэтни эсгериу 
кюннге Москва-

дан да келгенди делегация. 
Аны башчысы белгили поэт, 
публицист, Москваны къырал 
университетини журналист фа-
культетини профессору Алек-
сандр Александрович Бодров 
болгъанды.

КъМР-ни Башчысы Ингушетияны къууанчларына къатышханды

Сёз инвестицияла бла 
болумну юсюнден баргъанды

ГЮЛЛЕ САЛЫУ 

Поэт назмуларында жашап турады 
4 июньда Къабарты-Малкъарны хал-

къы сюйген назмучусу, Ленинни эм 
СССР-ни Къырал премияларыны лауре-
аты, КъМАССР-ни халкъ поэти Къулий-
ланы Къайсынны эсгереди.

Даража

Ахыры 2-чи бетдеди.

Газ бла тынгылы жалчытылгъан регионланы санындабыз

Тюбешиу 

Инсанланы тилеклерин 
къабыл кёре

Жилекни кезиую 
башланнганды

Эл мюлк

Багъалы окъуучула!
Шёндю 2022 жылны экинчи жарымына газетлеге, 

журналлагъа жазылыу кампанияны къыстау баргъан 
кезиуюдю. Аны себепли бир амал этип, бу магъаналы 
эм керекли жумушну тамамларгъа онг табыгъыз. 

Малкъар тилде чыкъгъан жангыз газетибиз хар таулу 
юйюрге багъалы къонакъча кирсин, уллугъа-гитчеге да 
акъыллы сёз нёгер, огъурлу кенгешчи болсун.

Жазылыуну алты айгъа багъасы 741 сом бла 6 
капекди.

Жазылыу - 2022

Магъаналы ишни болжалгъа салмайыкъ

Бизни индексибиз – П 5893

«Бюгюн биз энчи кюнню белгилейбиз. Жыл сайын 6 
июньда Россейде эм битеу дунияда да Александр Сергеевич 
Пушкинни туугъан кюню эм Орус тилни кюню белгиленеди. 
Пушкинни кюнюнде Россейде жашагъанла эм башха къы-
ралладагъыла аны ёлюмсюз назмуларын окъуйдула – алай 
бла жамауат уллу поэтге эм шёндюгюлю орус адабият тилни 
мурдорун къурагъан инсаннга хурметин билдиреди», – деп 
айтылынады республиканы Башчысыны телеграм-каналын-
да басмаланнган публикациясында.

«Орус тилде жазгъанды Александр Пушкин Кавказны 
юсюнден аламат чыгъармаларын, аны ариулугъуна жырла 
такъгъанды. Аны поэтика хазнасы адамланы бирикдиреди, 
патриотлукъ сезимлени эм туугъан жерге сюймекликни 
къозгъайды», – деп чертгенди Казбек Коков.

Регионну таматасы 6 июньну жыл сайын Орус тилни 
кюнюнча белгилеуню  юсюнден указгъа Россей Федераци-
яны Президенти 2011 жылда къол салгъанын эсгертгенди. 
Документде ол эсде турлукъ кюн «Россей Федерацияны  
халкъларыны битеумиллетле хазнасы болгъан орус тилни 
сакъларча, анга билеклик этерча эм аны айнытырча, ол 
халкъла аралы сёлешиу онг эм дуния цивилизацияны мада-
ният эм тин хазнасы болгъанын белгилерча» къуралгъаны 
айтылынады. 

– Орус тил бюгюнлюкде Россейни кёп миллетли халкъла-
рын бирикдиреди. Ол маданиятыбызны магъаналы кесегиди, 
аны юсю бла къуралгъандыла кетерирге, унутургъа онг бол-
магъан дуния маданиятны деменгили чыгъармалары. Битеу 
жюрегимден сизни аламат байрам бла – Орус тилни кюню 
бла – алгъышлайма, – дегенди Казбек Коков.

Белгилеу

Казбек Коков республиканы жамауатын 
Пушкинни кюню бла алгъышлагъанды

КъМР-ден эгеч бла къа-
рындаш бири – 16, экинчи-
си да 18 жылны тюрмеде 
ётдюрлюкдюле. Ала был-
лай къаты жууапха  тер-
рористлеге болушханлары 
ючюн тартылгъандыла. 

Дондагъы Ростовда юг 
аскер округну сюдю   Лиан-
на эм  Аскербий Хамуковла 
РФ-ни УК-сыны 205.5-чи 
статьясыны 2-чи кесегине, 
205.1-чи  статьясыны 2-чи 
эм 4-чю кесеклерине бу-
зукълукъ  этгенлерин тох-
ташдыргъанды. Башхача 
айтханда, ала террорист 
къауумну къурагъанлары, 
аны аманлыкъ ишлерине 
къатышханлары, терро-
ристлеге ахча бла болуш-
ханлары ючюн терсленн-
гендиле. Лианна дагъыда 
законсуз къуралгъан сау-
утланнган къауумгъа къа-
тышханы да ачыкъланнган-
ды (РФ-ни УК-сыны 208-чи 
статьясыны 2-чи кесеги). 

Сюдню кезиуюнде 2013 
жылда ала Россейде иши-
не чек салыннган терро-
рист къауумгъа киргенле-
ри,  бандитлени кеслерини 
юйлеринде букъдургъан-
лары, аланы аш-суу бла 
жалчытханлары тохташды-
рылгъанды. Андан сора да,  
ала сауутланы, чачдырыучу 
затланы асырагъандыла. 

2015 жылда уа Россейде 
ишине чек салыннган «Ис-
лам къырал» террорист 
къауумгъа ахча жыйып 
башлагъандыла. Ала бан-
дитлеге 1,4 миллион сом 
ётдюргенлери тохташды-
рылгъанды. 

2019 жылда аланы юй-
леринде право низамны 

сакълаучу органланы къул-
лукъчулары бардыргъан 
операцияны, ала къалай 
тутулгъанларын  федерал 
каналлада кёргюзтген эди-
ле. «Интернетде социал 
сетьледе жандауурлукъ 
этиуню сылтауу бла ахча 
жыйыуну къурагъандыла.   
Хамуковла бу ахча артда 
Сирия Республикада тер-
рорчулукъ  ишлени барды-
рыугъа къоратыллыгъын 
уста билгендиле»,– деп 
айтылады РФ-ни След-
ствие  комитетини энчи  
сайтында. 

Анда билдирилгенича, 
СК-ны къуллукъчулары 
бу ишни тинтген кезиуде 
шартла  жыйыуну бийик 
даражада бардыргъан-
дыла, кёп  финанс до-
кументле сюзюлгендиле. 
«ФСБ-ны келечилери бла 
бирге Москвада, Санкт-
Петербургда, Ингушетияда,  
Татарстанда, Къабарты-
Малкъарда, Къарачай-Чер-
кесде, Краснодар эм Став-
рополь крайлада къарма-
уланы  90-дан аслам кере  
бардыргъандыла. Аланы 
кезиуюнде банк картала, 
телефонла, компьютерле, 
экстремизм бла байламлы  
китапла табылгъандыла. 
Россейни тюрлю-тюрлю 
регионларында жашагъан 
жюзден аслам адамгъа 
соруу этилгенди»,– деп 
жазылыпды Следствие 
комитетни сайтында. 

Бу ишни юсюнден Ин-
тернетде оюмла тюрлю-
тюрлюдюле. Жашны бла 
къызны аталары сабийлери 
аманлыкъгъа къатышхан-
ларына ийнанмайдыла, нё-

герлери ала къыйын жашау 
болумгъа тюшгенлеге бо-
лушлукъгъа жыйгъандыла 
ахчаны,  дейдиле. 

Биз бу даулашлагъа къа-
тышмайбыз. Тюзню тох-
ташдырыу следствияны, 
сюдню ишлеридиле. Сюд 
жашны бла къызны жууап-
ха тартыргъа деген оноуну 
быйыл 30 майда чыгъар-
гъанды, ол алыкъа кючюне 
кирмегенди. Хамуковланы, 
аланы ёкюллерини анга 
тарыгъыргъа, апелляция 
берирге онглары энтта 
барды. 

Алай биз а бу статьяда 
жалгъан  жандауурлукъ 
организацияланы ишлери-
ни юслеринден айтыргъа 
сюебиз. Къыйын жашау 
болумгъа тюшген юйюрле-
ге болушабыз деп,  социал 
сетьледе жалгъан суратла, 
шартла басмалап, адамла 
жан аурутуп берген ахчаны 
бандитлеге ётдюргенле аз 
тюйюлдюле, жарсыугъа.

Сёзге, 2018 жылда ачыкъ-
ланнган къауум  алай  бла 
38 миллион сом  жыйгъан 
эдиле. Право низамны 
сакълаучу структурала бил-
диргенлерича, Африка-
да къуюла къаздырабыз, 
межгитле ишлетебиз де-
ген сылтау бла бузукъчула 
ИГИЛ террорист къауум-
гъа (аны ишине Россейде 
чекле салыннганларын 
айтырчады), ахча жиберип 
тургъандыла. Ол «жан-
дауурлукъ»  къауумгъа 
Чеченни, Дагъыстанны, 
Ингушетияны, Москваны 
инсанлары киргендиле.  

Жандауурлукъну сылтауу бла сауутланнган 
аманлыкъчылагъа болушхандыла

Нальчикни «Восточный» микрорайонда  
жашау журтланы санын бир миллион ква-
драт метрге жетдирир план  барды.  Ол 
себепден аны тийишли   инфраструктура 
бла жалчытыу  баш борчладан бириди. 
Анга кёре, жууукъ заманда «Жашау журт 
эм шахар болум» миллет проектни чекле-
ринде 2022-2023 жыллада микрорайонда  
суу  ызла да тартыллыкъдыла. Бюгюнлюк-
де тийишли ишлени тамамларыкъ  под-
ряд организацияла айырылып,  келишим 
этилгенди. Планнга кёре, таза суу 30,88 
эм кир суу 21,67 километр чакълы бирде 
тартыллыкъдыла. 

Аны бла бирге «Билим бериу» миллет 
проектни чеклеринде 1500 окъуучугъа 

школ  ишлер план да барды. Анда клас-
сладан тышында, спорт эм тюбешиуле 
бардыргъан залла, китапхана, ашхана, 
тигиучюлени, агъач усталаны бла слесарь-
ланы мастерскойлары да боллукъдула. 
Арбазында   солурча,  физкультура бла 
спортдан жараула бардырырча эм тюрлю-
тюрлю акцияла бла эришиуле ётдюрюрча 
майданла къураллыкъдыла. 

Бюгюнлюкде  къурулушну башларгъа 
«ИМПЕРА-М» биригиу бла келишим этил-
генди.  Объект 2023 жылны ахырына 
битерге керекди.  

Бизни корр. Кёп болмай  Сабийлени 
халкъла аралы кюнлерине 
жоралап, КъМР-ни эконо-
миканы айнытыу министри 
Рахайланы Борис жандау-
урлукъ акциялагъа уллу къо-
шумчулукъ этген, къыйын 
болумгъа тюшген юйюрледен 
сабийлеге болушлукъ тапдыр-
гъан «Мой бизнес» араны  
келечилери бла тюбешгенди.  
Анга КъМР-ни экономиканы  
айнытыу министрини орунба-
сары Ольга Белецкая, «Мой 
бизнес» араны таматасы Ду-
дуланы  Мадина, «Гитче эм 
орта предпринимательлеге  
микрокредитле берген фонд-
ну» таматасы Залим Кайси-
нов, «Ди Рамизэ» жандау-
урлукъ фондну  президенти  
Рузанна Маремкулова эм 
башхала къатышхандыла.  

– Сау болугъуз, бюгюн 
къыйын болумгъа да къара-
май, къолайсыз  юйюрлеге 
тутхучлукъ этесиз. Ол  таза 
жюрекден эм жылны узуну 
бардырылгъаны  уа бютюн 
уллу махтаугъа тийишлиди. 
Бюгюн тюбешиуге кёпле ке-
лалмагъандыла. Болсада 
билебиз, башхалагъа жар-
сыгъанла кёпдюле.   Биз 

«Мой бизнес» арагъа кирген 
предпринимательлеге болуш-
лукъ тапдыргъан институтла 
бла бирге мындан арысында 
да  сизни бла байламлыкъ 
жюрютюрге эм къолубуздан 
келгенча  себеплик этерге ха-
зырбыз, – дегенди  Рахай улу, 
тюбешиуню башлай. 

«Мой бизнес» араны та-
матасы Дудуланы Мадина 
да,  министр айтхан сёзлеге 
къошула, жууукъ заманда  
«Ди Рамизэ» жандауурлукъ 
фондну себеплиги бла 23 къо-
лайсыз юйюрден 95 сабийге 
болушлукъ тапдырыллыгъын 
билдиргенди. Аны бла бирге 
паллиатив болушлукъ  этилген 
гитче саусузлагъа да ахча 
жыйылгъанын эсге салгъан-
ды. Бюгюнлюкде аны ёлчеми 
152 минг сомгъа жетгенди. 

Бизнесни келечилери да  
республиканы  таматаларына, 
ол  санда Экономиканы айны-
тыу  министерствогъа,  аланы 
ишлерине эс бургъанлай 
тургъанлары, тюрлю-тюрлю 
проектлеге бла программа-
лагъа себеплик этгенлери 
ючюн ыразылыкъларын бил-
диргендиле.  

КУРДАНЛАНЫ Сулейман. 

Бизни республикадан бел-
гили атлет  Олимпиаданы 
чемпиону Мария Ласиц-
кене Россейни командалы 
чемпионатында жетишимли 

болгъанды. Аны юсюнден 
спортчуну тренери Геннадий 
Габрилян билдиргенди. 

Эришиу Сочиде ётгенди. 

Экинчи урумунда  Мария 
1.94 метрге секиргенди. Бу 
кёрюмдюсю бла ол алтын 
майдал къытханды. Андан 
сора атлет къыз  бийикликни 
2.01 метрге   жетдирир умут 
этгенди, алай бу жол рекор-
дну жангырталмагъанды. 

Тренери айтханнга кёре, бу 
турнир алагъа техника жаны 
бла,  неге эс бурургъа кере-
клисин кёргюзтген сынауду. 
«Халкъла аралы эришиулеге 
къатышыргъа онг болмагъ-
ан кезиуде спортчуну бийик 
хазырлылыкъда тутхан тынч 
тюйюлдю. Алай Мария уллу 
итиниулюгю болгъан инсан-
ды, бу чурумлагъа къара-
май, салыннган борчланы 
тамамларыгъына ишексиз-
ме, – дегенди ол.

КУЛЬЧАЛАНЫ Зульфия.

Жыйылыуну КъМР-ни 
маданият министри Му-
хадин Кумахов ачханды. 
«Къулийланы Къайсын 
уллу поэтди, Къабарты-
Малкъарны айтхылыкъ 
жашыды. Аллай адамла 
боладыла, атлары, иш-
лери тарыхда къалгъан. 
Поэт аладанды – аны на-
змулары жашауда бар иги 
затлагъа аталып, адамны 
игилик этерге чакъыра-
дыла. Ол дуниясын алыш-
ханлы анча жыл кетсе да, 
аты биргебизге жашап 
турады. Ол бизни блады, 
хар аны поэзиясын сюйген 
бла, атын эсинде тутхан 
бла», – дегенди Мухадин 
Лялюшевич эм Къайсынны 
назмуларыны ёмюрлюк 
тизгинлерин окъугъанды. 

Эсгертмеге гюлле сала 
туруп, поэтни «Мамыр-
лыкъ, къууанч сизге, са-
ула!» деген назмуну окъ-
угъан ауазы эшитилгенлей 
тургъанды. 

Андан сора ары келген 
жамауат Чегем шахаргъа 
атланнганды. Ары баргъан-
ла анда алгъаракълада 
поэтни шуёху Алим Кешо-
ков бла бирге ачылгъан 
эсгертмесине гюлле са-
лып, поэтни музей юйюнде 
жыйылгъандыла. Музейни 
директору Къулийланы 
Фатима Къайсынны чыгъ-
армачылыгъыны, аны тар-
къаймагъан терен магъа-
насы кюнден-кюннге ёсе 
баргъаныны юслеринден 
къысха сёзюн айтханды, ол 
шартха шагъатха уа жый-
ылгъан халкъны кёргюзт-
генди. Ызы бла ары келген-
ле Къулийланы Къайсынны 
обасына, эсгертмесине да 
гюлле салгъандыла.

Ызы бла Фатима Аубе-
кировна сёзню сабийлеге 
бергенди. Чегем шахарны 
биринчи номерли школуну 
окъуучулары Къулийланы 
Къайсынны назмуларын 
малкъар, къабарты, орус, 
ингилиз тилледе окъугъ-
андыла. Аланы ол школну 
устазы Гузеланы Асият 
хазырлагъанды. Нальчик-
ден баргъан сабийле да 
ол кюн поэтни арбазында 
сюйген назмуларын айт-
хандыла.

А лександр  Бодров : 
«Малкъар тилде сёлешир 
эдим бюгюн, алай, жар-
сыугъа, аны билмейме 
да, ана тилимде, орусча 
айтайым, – деп, сёзюн 
алай башлагъанды. – Къу-
лийланы Къайсын туугъан, 
ол ёсген жерге келгеним, 
аны юсюнде атлагъаным 
уллу сыйды манга. Ол тёлю 
не тюрлю ишде да бек 
уллу бийиклени алгъанды, 
классика культурада да бек 
ариу, аламат тёрелени ала 
салгъандыла. Аланы оно-

угъа тутхандыла. Аланы 
асламысын таныгъанма: 
Къулийланы Къайсынны, 
Кешоков Алимни, аланы 
орус тилге кёчюрген Ми-
хаил Дудинни…» – деп, 
Александр Александрович 
Къулийланы Къайсынны 
Михаил Дудиннге атап жаз-
гъан назмусун окъугъанды:

Кетеди бизни тёлюбюз,
Ташлап дуния жарыгъын.
О, базыныучу эдик биз
Къыйын кюнде таш 
                                жарыргъа!

Жандыла биз этген отла,
Этерибизни этдик биз.
Энди уа болабыз къартла,
Кетеди бизни тёлюбюз.

Бирси тёлюледен аман,
Иги да тюйюл эдик биз.
Энди жарыкъ дуниядан
Кетеди бизни тёлюбюз!

Биз уллу кюч болгъан 
                                        эдик,
Кючлю душманла 
                                     чапханда,
Жерибизни азат этдик
Биз, къазауатха 
                        чыкъгъанда.

Не къыйын кюнле ётдюле,
Не кёпню кёрдю тёлюбюз!
Бар тёлюле да кетдиле,
Келди бизни кезиуюбюз.

Биз этерикни биз этдик,
Да, къысха болду 
                                 кюнюбюз.
Осал тёлю тюйюл эдик,
Уруш этдик, ишледик биз.

Жылла жылкъылача, оза,
Аздан аз бола кюнюбюз.
Жашауда кезиудю хар зат,
Кетеди бизни тёлюбюз!..

Къарала заманны кёгю,
Къысхадан-къысха 
                                    кюнюбюз.
О, жолдашым, сюйген 
                                    тенгим,
Кетеди бизни тёлюбюз!.. 

Александр Бодров му-
зейге кесини китабын са-
угъа этгенди.

Поэтни эсгерип, КъМР-ни 
халкъ поэти Беппайланы 
Муталип: «Бу кюн бизни хар 
бирибизге да энчиди. Ол 
мудахлыкъны бла ёхтем-
ликни кюнюдю – Къайсын 
Шуваевич бу жерден бол-
гъаны кёлюбюзню кётюре-
ди, аны дуниядан кетгени 
уа чексиз жарсытады», 
– дегенди.

Къабарты-Малкъарда 
китапланы сюйгенлени 
жамауат биригиуюню та-
матасы Наталья Шинка-
рёва да айтханды эсгериу 
сёзюн: «Поэтни ёмюрлюк 
болуп къалгъан айтыулары 
кёпдюле: «Битеу адам улун 
сюйген тынчды, къоншунгу 
сюерге юйрен», «Сабий-
ле бир заманда да ёл-
месинле», «Мамырлыкъ, 

къууанч сизге, саула!», 
«Дуниягъа халал кёзле бла 
къарагъыз»… Ма алай кенг 
болгъандыла аны акъыл 
кючю, фахмусу. Аны бий-
иклиги, уллу адамлагъа 
тийишли жандауурлугъу, 
кишилиги, миллетин, къы-
ралын бек сюйгени бизге 
юлгюледиле».

Ары келгенлени къай-
сы да, жамауат аллына 
чыкъмасала да, жюрек 
сёзлерин айтхандыла. 

 «Къулийланы Къайсын – 
бизни ёхтемлигибиз, керти 
халкъ поэт болгъанын ма 
бюгюннгю кюн шарт кёр-
гюзтюп турады. Аны чыгъ-
армачылыгъы ата журт-
ха сюймекликден толуду. 
Миллетибизни не иги ыша-
ны бар эсе да, ол аланы по-
эзиягъа кийиргенди. Школ 
программада хар классда 
да бардыла Къайсынны 
чыгъармалары. Аланы 
сабийле – уллу, гитче да, 
сюйюп окъуйдула. Поэт 
назмуларында жашап ту-
рады, жюреклерибизге 
да аладан кёчгенди», – 
дегенди Чегем шахарны 
биринчи номерли школуну 
устазы Гузеланы Асият. 

«Быллай кюнде Къай-
сынны эсгерирге къалай 
келмей къалайым, ол 
туугъанда, Эл-Тюбюнде 
анам къолунда тутханды 
аны сора? Халкъыбызны 
атын дуниягъа билдир-
генди Къайсын къарын-
дашым. Ол, назму сёзге 
салып, миллетине айтхан 
затла бар халкълагъа да 
аталадыла. Ол анагъа, 
сюйгенине атагъан ала-
мат, терен сезимли назму-
ла аны къаллай огъурлу 
жюреги болгъанын айта-
дыла», – дегенди Мызы-
ланы Роза. 

Жыйылгъанла, хар за-
мандача, поэтни музейи-
не къарагъандыла. Анда 
экспонатланы кёплюгю 
белгили назмучуну жашау 
болумуну юсюнден толу 
хапар айтадыла. Келген 
къонакъланы экспозиция-
ла бла музейни директору 
Къулийланы Фатимат бла 
поэтни туудугъу Жашу-
уланы Лейля шагъырей 
этгендиле.

Къулийланы Къайсын, 
аны юсюнде фахму бла 
инсанлыкъ бир болуп, хал-
къына бла адабиятха эсде 
турурча къуллукъ этгенди. 
Закийни назмулары бюгюн 
да жаш тёлюню игиликге, 
халаллыкъгъа, мамыр-
лыкъгъа чакъырып тура-
дыла. Ол шартладан тууа-
ды, ол дуниядан кетгенден 
сора да, анча жыл ётгенде 
да, тёгерегине халкъны 
жыйып тургъан кюч.

МУСУКАЛАНЫ 
Сакинат.

Къабарты-Малкъардан  
«Терекалмаз» завод  Мо-
сквада «ЭКСПОЦЕНТР» 
комплексде «Металло-
обработка-2022» деген 
халкъла аралы   кёрмючге 
къатышады.  

Бу жол анга къыралны 
регионларындан 30 минг-
ден аслам адам келликди. 
Ала 600-ден артыкъ  ком-
панияны продукциялары 
бла шагъырейленирге эм 
байламлыкъла къураргъа 
онг табарыкъдыла.   

«Терекалмаз» заводну  
стендин Узакъ Востокну 
эм Арктиканы айнытыу 
жаны  бла министр  Алек-
сей Чекунков, РФ-ни Пре-
зидентинде Къабарты-
Малкъарны  дайым келе-
чиси  Бекишев Ратмир да 

жокълагъандыла. Алексей 
Олегович  предприятияны 
таматасыны орунбасары   
Ахмед Тлеужев бла бирге 
байламлыкъда ишлеуню 
онгларын да сюзгенди. Ол  

предприятие кёп  жылланы 
ичинде  производствосун  
жетишимли бардыргъа-
нын эм алчылыкъны  ыч-
хындырмагъанын белги-
леп,  ыспас этгенди. 

Къумалы къойланы бла 
эчкилени 22-чи Битеу-
россей кёрмючю озгъан 
айны ахыр кюнлеринде 
Волгоградда ётген эди. 
Къабарты-Малкъардан 
ары къатышхан юч мюлкге 
ол жетишимли болгъаны 
дерчады.

Республиканы Эл мюлк 
министерствосундан бил-
диргенлерине кёре, ала 
жюриге къарачай къумалы 
къойланы кёргюзтгенди-

ле. Алай бла «Эльбрус 
Агро-Инвест» предприятие 
биринчи даражалы эки 
майдалгъа тийишли бол-
гъанды. «Дарган» мюлк 
а биринчи эмда экинчи 
даражалы майдалла бла 
саугъаланнганды. Экинчи 
даражалы эки майдал 
бла уа «Гарант-А» ООО-ну 
белгилегендиле.

Андан сора да, кёрмюч-
де миллет арбазлагъа къа-
рау болгъанды. «Кюнлю 

Къабарты-Малкъар» анда 
хорлап, кёрмюч комитет-
ни Сыйлы грамотасы бла 
саугъаланнганды. Был-
лай грамотала дагъыда 
Къабарты-Малкъарны Эл 
мюлк министерствосуна 
эмда къонакъланы тепсе-
улери бла къууандыргъан 
«Шагди» ансамбльге бе-
рилгендиле.

УЛБАШЛАНЫ Мурат 
хазырлагъанды.

Николай Чернышёв  солургъа 
кетгенде, кесини орунуна шах-

тагъа башчылыкъны Молла улугъа 
ышаннганына сейир этерча да тюй-
юлдю. Коллективге таматалыкъ 
этген кезиуде Шарафутдин кесини 
адамлыкъ даражасын, къураучу ху-
нерин толу  ачыкълагъанды. Аны иш 
кёллюлюгюн, борчуна кертичилигин, 
тутхан ишинден артха турмагъанын 
рудникни оноучулары  эслемей къой-
магъандыла. Алай бла аны бригада-
сына артыкъда магъаналы, къыйын 
жумушланы ышанып башлайдыла. 
Шахтачыла уа къайсы буйрукъну да 
бет жарыкълы толтургъандыла. Сёз 
ючюн, биринчи кезиуде бригада  бир 
айны ичинде тауну он метр тенгли би-
рин тешген эсе, артдан-артха уа  жюз 
метрден асламны ётюп  башлайды.  

1969 жылда Владимир Амшоковну 
комплекс бригадасыны къауумунда 
Молла улу таматалыкъ этген къауум 
битеусоюз рекордну тохташдырыугъа 
къатышады. Ол а алагъа сынау жы-
яргъа, артда ишлеринде жетишимле 
болдурургъа болушханды дерчады.

Къысха замандан Моллаланы 
Шарафутдинни бригадасы  

рекордла тохташдырып башлайды. 
Ала бир айны ичинде тау магъаданны 
766 метрин тешгендиле. «Главная» 
штольняда алагъа жигитлегеча тюбе-
гендиле. Аланы урунуу кёллюлюкле-
рине багъа берилмей къалмагъанды. 
Рудникни таматаларыны алгъышлау-
ларындан сора да, бригаданы келе-
чилери къырал саугъалагъа тийишли 
болгъан эдиле. Моллаланы Шара-
футдинни кёкюрегинде уа Социалист 
Урунууну Жигитини алтын жулдузу 
жылтырагъанды.

Молла улуна орден берилген кюнню 
юсюнден белгили журналистибиз бы-
лай эсгергенди: «1971 жылны апрель 
айыны ахыр кюнлеринден биринде 
Къабарты-Малкъар АССР-ни Баш Со-
ветини Президиумуну Председатели 
Гыттыуланы Магомет магъаданчыла-
ны урунууда жангы жетишимлери бла 
алгъышларгъа, социалист эришиуде 
айырмалы болгъанлагъа къырал 
саугъала берирге Тырныауузгъа 
баргъан эди. Ол кюн Ата журтубузну 
бек сыйлы саугъасы уа Моллаланы 
Окъупну жашы Шарафутдиннге 
берилгенди. Гыттыу улу Моллаланы 

Шарафутдинни ёшюнюне Алтын жул-
дузну бла Ленинни орденин тюйрей 
туруп, аны юсюнден айтхан ыспас, 
махтау сёзлери бюгюн да къулагъы-

ма эшитилгенлей турадыла. Ол кюн 
тырныауузчула асыры къууаннгандан, 
бирини ызындан бири сахнагъа чыгъ-
ып, сюйген, багъалы кёрген адам-
ларын Социалист Урунууну Жигити 
деген сыйлы атха тийишли болгъаны 
бла алгъышлагъанларында, мени да 
тёппем кёкге жетгенча болгъан эди». 

Магъаданчыла, ол санда Молла 
улуну бригадасы, аллай жигер 

урунуулары бла Тырныауузну тау-
магъадан комбинатыны жетишимле-
рине уллу къошумчулукъ этгендиле. 
Предприятияны Урунууну Къызыл 
Байрагъы бла саугъаланнганында 
аланы къыйынлары да барды дер-
чады.

Моллаланы Шарафутдин да урунуу 
жигерлиги эмда адежлиги бла халкъ-
да намыс тапханды. Республикада 
аны танымагъан, аны юсюнден ахшы 
сёз айтмагъан, анга бийик багъа бич-
меген инсан кёрмегенме. Анга шагъ-

атха жаланда бир шарт келтирсем да 
тамам сунама. Белгили жазыучу эм 
поэт, жамауат ишге тири къатышыучу 
Гуртуланы Солтанбекни жашы Салих 

да аны юсюнден былай  айтхан эди:
– Миллетибизде бек адепли адам-

ларыбыздан бириди деп таукел ай-
таллыкъма. Ол, сабий  заманындан 
окъуна къара ишде  кеси къыйыны бла 
ёсюп келип, уллу намысха, хурметге 
жетишгенди. Битеу уллу къыралгъа 
атын айтдыргъан даражагъа жетгенде 
да, адебине, къылыгъына, огъур-
лулугъуна кертичилей къалгъанды. 
Чынтты таулу кишилей жашагъанды». 

Молла улу къыралны, республи-
каны жамауат жашауларында 

магъаналы жерни алгъанды. 1975 
жылда аны Коммунист партияны 
25-чи съездини делегатына  айыр-
гъандыла. Андан сора КъМР-ни Баш 
Советини депутатына да сайланнган-
ды. Депутат деген атны сау 12 жылны 
ичинде намысы бла жюрютгенди. Де-
путат борчун толтура, кесини деберин 
хайырлана, къыйын болумгъа тюшген 
юйюрлени сабийлерин тюз жолгъа са-

лыугъа да заманын кёп къоратханды  
Аны болушлугъу жетгенлени санын 
санап чыкъгъан окъуна къыйынды. 
Жаланда аладан бирин юлгюге кел-
тирейик. Бир жол тиширыула, анга 
жолугъуп, кёп тарыгъыуларын айтды-
ла. Ала Абайладан эдиле. Бирине 75, 
экинчисине 70 жыл бола эди. Отузунчу 
жыллада Узбекистаннга кулакла, бай-
ла бла кёчюрюлген бийче къызла эди-
ле.  Андан, 1957 жылда малкъар халкъ 
кёчгюнчюлюкден къайтханда, туугъан 
жерлерине келгендиле. Уллайгъан 
тиширыуланы ахчалары-бохчалары, 
жашар жерлери, ашар ашлары бол-
май, къыйналып тура эдиле.

Къыйналмай не этерик эдиле – иш-
лерге къарыулары болмаса, пенсия, 
пособие алмасала. Халал жюрекли, 
игилик этерге сюйген Шарафутдин 
аланы жарсыулары бла ол кюн окъуна 
халкъ депутатланы Нальчик шахар 
Советини толтуруучу комитетини пред-
седатели Алиевге баргъанды. Андан, 
Къабарты-Малкъар АССР-ни  Баш 
Советини Президиумуна дери жетип, 
къолайсыз, амалсыз тиширыулагъа 
пособияла берилирча этгенди. Ма 
алай эди 70-чи, 80-чи жылланы депу-
таты, аламат магъаданчы Моллаланы 
Шарафутдинни жашау жоругъу, иши 
да.

Моллаланы Шарафутдин урунуу 
жигерлигин  къырал дагъыда 

кёп кере белгилегенди Ол Ленин-
ни, Халкъланы шуёхлукъларыны, 
Октябрь Революцияны, Урунууну 
Къызыл байрагъыны орденлери бла, 
12 майдал бла да саугъаланнганды. 
«Горняцкая слава» ведомстволу 
белгини юч даражасына да тийишли 
кёрюлгенди.  Анга РФ-ни бла КъМР-
ни сыйлы энергетиги деген ат атал-
гъанды, ол СССР-ни Минцветметини 
сыйлы магъаданчысыды,

Пенсиягъа чыкъгъандан сора, 
Шарафутдин кёп жылланы Урушну, 
урунууну, Сауутланнган кючлени эм 
право низамны сакълаучу органланы 
ветеранларыны республикалы сове-
тини башчысыны орунбасары болуп 
тургъанды. Ол адеплилиги, огъурлу-
лугъу, таза ниетлилиги эмда жашау 
акъылманлыгъы бла не заманда да 
айырмалы болуп келеди.

ЮСЮПЛАНЫ Галина.

Поэт назмуларында 
жашап турады 

Кёрмюч 

«Терекалмаз» жангы рыноклагъа чыгъады 

Жетишим

Къойчуларыбызгъа – тийишли майдалла 

КъМР-ни 100-жыллыгъына

Жигерлиги, адеплилиги 
бла да айырмалы 

Моллаланы Якубну жашы Ша-
рафутдин сабийлигинден окъуна 
ишлеп башлагъанды. Малкъар 
халкъ Орта Азиягъа кёчюрюл-
генде, анга Алма-Атаны ГЭС-инде 
урунургъа тюшгенди. Туугъан 
журтуна къайтхандан сора уа 
ол «Молибден» рудникге келе-
ди. Белгили бригадир Николай 
Чернышёв билимин, сынауун да 
аямай, жаш адамны жер къазы-
уну энчиликлери бла шагъырей 
этгенди.   Шарафутдин  уста-
лыкъны жашырынлыкъларын 
ангылап, жетишимле кёргюзтюп 
башлайды, аны бла бирге башха 
усталыкълагъа да юйренеди.

Къошумчулукъ 

Къолайсыз юйюрлеге 
– танг себеплик

Хорлам

Марияны энтта да бир «алтыны» 

Ахыры.
Аллы 1-чи бетдеди.

Ахыры 4-чю бетдеди.

Элбрус районну халкъны со-
циал жумушларын тамамлагъан 
комплексли ара адамла эм кёп 
жокълагъан учрежденияладан 
бириди. Мында кёп тюрлю жу-
мушла тамамланадыла:  саулукъ 
сакълау, психология, педагогика, 
право эм башхала. Ала терк эмда 
заманында тындырылгъанларын 
да белгилерчады. 

Араны директору Этезланы 
Махти айтханыча, социал бо-
лушлукъ абадан адамлагъа, 
сакъатлагъа, кёп сабийли эм аз 
къолайлы юйюрлени къауумуна 
этиледи. Битеу да жети бёлюм 
ишлейди, аланы хар бирини да 
кеслерини борчлары бардыла. 
Социал ишчиле Тырныауузда эм 
районну 6 элинде жангыз къал-
гъан къартланы, юйлерине ба-

рып, жумушларына къарайдыла, 
аш-азыкъ хазырларгъа, отоуланы, 
арбазны тазаларгъа болушадыла. 
Службада эсепде быллай болум-
гъа тюшген юч жюзден аслам 
абадан бардыла.  

Терк  этилирге тийишли жу-
мушланы тамамлагъан бёлюм 
ачылгъанлы 20 жылдан атлагъан-
ды.  Анда ишлегенле къартлагъа 
исси азыкъ, аш хуржунла, башха  
керекли затланы келтиредиле, 
социал-медицина эм психология 
болушлукъ да  этедиле.  Бёлюмню  
мурдорунда кийимле, чурукъла, 
ундурукъ эм башха кереклени 
жыйгъан пункт къуралгъанды. 
Жамауат къолайлары аз эм къый-
ын жашау болумгъа тюшген 
адамлагъа болушлукъгъа ары 
абериле келтиреди. Андан ты-

шында, социал ишчилени мобил  
бригадалары,  элледе жашагъ-
анлагъа барып, консультацияла 
бередиле, башха жумушларына 
да къарайдыла. 

Кюндюзгю бёлюмде къартла 
саулукъларын кючлерча, бир 
бирлери бла ушакъ эте кечи-
нирча онгла къуралгъандыла, 
анга  гитче профилакторий дерге 
да боллукъду. Мекямгъа толу 
ремонт этилгенинден сора, аны 
тышы, ичинде отоулары да жа-
рыкъ, адамла мында сюйюп ту-
рурча болгъандыла. Бир кереге 
мында 30 инсан солуяллыкъды. 
Араны халкъгъа кереклиси  анда 
не заманда да аслам адам со-
лугъаны, аланы службаны ишчи-
лерине,  ыразы болуп кетгенлери 
шагъатлыкъ  этеди.  

Юйюрлеге эм сабийлеге психо-
логия-педагогика себеплик этиу 
бёлюм да уллу иш толтурады. 
Анда юйюрлени  къыйын болум-
ладан сакълау бла кюрешедиле, 
толу болмагъан, кёп сабийли, 
аз къолайлы юйюрлеге, сакъат 
балаланы эм ёксюзлени алып ёс-
дюргенлеге болушадыла. Патро-
наж жолоучулукълада бардырыл-
гъан ушакъла тапсыз  болумланы 
терк ачыкъларгъа эм кетерирге 
онг бередиле. Осал къылыкълы 
юйюрлени адамларына  уа иш 
табаргъа да болушадыла.  

Социал-турмуш жумушла-
ны жалчытыучу бёлюмде иш 
къыстау барады. Арада эсепде 
болгъанла кийимле тигиучю 
мастерскойгъа, чач къыркъыучу 
эм тырнакъ кесиучю кабинет-

леге барадыла. Сакъатладан, 
ёксюзледен, кёчгюнчюлюкню 
сынагъанладан эм жамауатны 
талай башха къауумларындан 
хакъ алынмайды. Къурау-мето-
дика эм консультация бёлюмле 
да социал ишге кеслерини къо-
шумчулукъларын этедиле. 

Бёлюмлени башчылары Эл-
мырзаланы Лиза бла Флюра, 
Мариям Алексеева, Атаккуланы 
Гульнара, Хочуланы Гульнара, 
Хасаитланы Лиза, Джаппуланы 
Хусей болушлукъ излеген адам-
лагъа ол бийик даражада этилир 
ючюн къолларындан келгенни 
аямайдыла. Жыл сайын анда 5 
мингден аслам адамгъа къара-
лады, 200 мингден аслам жумуш 
тамамланады.

Анатолий ТЕМИРОВ.

Аны юсюнден Советни 
председатели Жабелланы 
Лидия: «Семинар къара-
чай-малкъар нарт эпосну 
бизни маданиятыбызгъа 
этген къошумчулугъун кёр-
гюзтюр хыйсапда къурал-
гъанды. Анга  алтмыш алим 
(тарыхчыла, археологла, 
этнографла) эмда Москва-
дан, Ставрополь крайдан, 
КъМР-дан, КъЧР-дан  ху-
дожникле къатышадыла. 
Къарачай-малкъар халкъ-
ны тин маданияты кёлден 
айтылгъан поэзия чыгъар-
мачылыкъда сакъланады. 
Анда уа энчи жер нарт тау-
рухлагъа бериледи. Тинти-
учюле айтханнга кёре, ала 
тинтилгендиле, тинтиле да 
турадыла, алай а ол жаны 
бла суратла аздыла. Бу се-
минар художниклеге, халкъ 
усталагъа да ол кемчилик-
ни кетерирге онг берликди 
деп ийнанама», – дегенди. 

Семинарны ишин «Рум-
къала» атлы тарых-краевед 
музей араны директору 
Хубийланы Алий бардыр-
гъанды. Ол ал сёзню бу иш 
баргъан институтну рек-
тору  Гочияланы Борисге 
бергенди. 

Жабелланы Лидия – Ма-
даният советни директо-
ру, бу жамауат биригиуню 
умутларыны юсюнден айт-
ханды эм аудиториядан 
ангылау эм билеклик из-
легенди. «Бара тургъан 
жыл маданият хазнабызны 
сакълар онгла береди. Хал-
къыбызда кёчгюнчюлюк-
ню аллында чыгъармачы-
лыкъ эм жарыкъландырыу 
жаны бла кюрешгенле, тин 
хазнабызны жыйгъанла 
болгъандыла, алай уруш, 
сюргюн да аланы тизгин-
лерин седиретген эдиле 
да, ала жыйгъан тин хаз-
набыз да кенг жайылмай 
къалгъанды. Ол санда нарт 
эпосубуз да. Сюргюнден 
къайтханлагъа Къарачай-
Малкъарны халкъ чыгъар-
мачылыгъы бла жангыдан 
танышыргъа тюшгенди. 

Белгили алим Журтубай-
ланы Махти нарт эпосну 
тинтгенли отуз беш жыл бо-
лады. Ёзденланы Альберт 
да алай. Махтини эпосха 
аталгъан бир ненча китабы 
чыкъгъанды. 2016 жыл-
да уа «Нарты. Аланский 
героический эпос» деген 
уллу иши. Ол хар кимни да 
столунда болургъа керекди. 
Альбертни да арт кезиуде 
орус тилде, Михаил Си-
нельников кёчюрюп, «На-
рты. Карачаево-балкарский 
героический эпос» деген 
китабы басмаланнганды. 
Занкишиланы Ибрагим бла 
Черкесланы Тахир нартла-
ны бир къауумун суратха 
салгъандыла. Алай а, ха-
парлау, тинтиу да болгъан-
лыкъгъа, нарт эпосубуз 
суратла бла байды деп 
айтырча тюйюлдю. Сабий-
леге деп жазгъан китабыма 
нартланы, агъач кишини 
суратлары керек болуп, бир 
къауум художникге тилеге-
нимде, Тамбийланы Бурхан 
этгенди мен излегенча бир 
ненча сурат. Къаллай эди 
Дебет? Къаллай эдиле 
Алауган, Рачыкъау? Ала, 
алимлени айтханларына 
тынгылап, нарт эпосну иги 
билип, толу суратла иш-
лерле деген акъыл бла бю-

гюн бери семинаргъа нарт 
эпосну тинтгенле бла бирге 
къыркъ беш художникни 
чакъыргъанбыз», – деп, се-
минаргъа тарых илмуланы 
доктору, орта ёмюрде кий-
илген кийимлени тинтген 
Звездана Доде келгенин 
белгилеп, Лидия Локма-
новна анга ыразылыгъын 
билдиргенди.

Ызы бла Журтубайланы 
Махти «Нарт эпосну къара-
чай-малкъар маданиятда 
магъанасы, эпосну къара-
чай-малкъар тюрлюсюню 
энчиликлери. Эпосда 
нартланы туугъанлары, 
аланы эм башха жигит-
лени  къылыкъ хунерле-
ри» деген темагъа до-
клад этгенди. Ол сёзюн 
художниклеге айтханы 
себепли, терминлени 
аз хайырланырыгъын 
алдан окъуна билдир-
генди.  Махти нартла 
кавказ халкъланы ара-
сында – абхазлылада, 
абазинлиледе, адыгла-
да, осетинлиледе, къа-
рачай-малкъарлылада, 
чеченлиледе, ингушлу-
лада да болгъанын бел-
гилегенди. Алай а, ала-
ны бла бизни арабызда 
сюжет, башха ушагъан 
зат бар эсе да, башха-
лыкъ андан къайда кёп 
болгъанын юлгюле бла 
кёргюзтгенди. 

- Бир-бир халкъланы 
айтыуларында нартла 
- айтхылыкъ, бирлерин-
де - огъурсуз, башхала-
рында бийик даражалы 
болуп келедиле. Жаланда 
биз айтабыз ала бизни 
ата-бабаларыбыздыла деб 
а, – дегенди Джуртубай 
улу. – Алай бла нартла 
бизни тарыхыбыздан хапар 
айтадыла. Уллу Ата журт 
урушха дери жыйылгъан 
нарт таурухла душман бери 
келгенде кюйгендиле. Мен 
чыгъаргъан толу изданияда 
210 жыр барды – 25 минг 
тизгин. Ала 140 адам айтып 
жазылгъандыла. Бу халкъ 
ауузунда  сакъланнган 
жырланы бир адам да жа-
заллыкъ тюйюлдю – нарт 
эпос кесине кёп усталаны 
фахмуларын, жанларын да 
жыйгъанды. Ма аллай ата-
бабаладан къалгъан сейир 
байлыкъды ол. Къарачай-
малкъар халкъны жаратыл-
гъанына аталгъан жаланда 
бир илму сессия болгъанды 
– ол да 1959 жылда Наль-
чикде. Андан сора ол затха 
эс бурулмагъанды.

Ол нартланы биринчи 
болуп, Орусбийланы Ис-
майылны юйюнде эшитип, 
1879 жылда Пётр Остряков, 
1881 жылда уа «Сборник 
материалов по описанию 
местностей и племен Кав-
каза» деген жыйымдыкъ-
да «Ёрюзмек», «Шауай», 
«Рачыкъау» эм «Сосрукъ» 
деген таурухланы Орусбий-
ланы Сафар-Алий басма-
лагъанды деп, андан ары-
сында, нартлагъа къыйын 
салгъан адамларыбызны 
атларын ыразылыкъ бла 
сагъыннганды. 

Эпосну къуралыуу аны 
жигитлерини тёгереклерин-
де баргъанын айтып, Махти 
нартланы жаратылыу эн-
чиликлерин да чертгенди. 
Ызы бла ол къайсы эпосда 
да тюрк шартла  болгъанла-

ры аны тюрк халкъ къурагъ-
анына шагъатлыкъ этгенин, 
бизни эпосну башхалагъа 
ушамагъан шартларын да 
айтханды. Ол бизни нарт 
жигитледе ниет бирлик бар-
ды, ала халкъдыла, ол бел-
ги башхалада тюбемейди 
дегенди. Жаланда бизде 
ангылашынады аланы Ал-
лах нек жаратханын – жер 
юсюнден аманлыкъны ке-
терирге. Ол иш этилгенин, 
биздеча тюз нарт жигитле 
башхалада тюбемегенле-
рин, ала бир Аллахха ий-
наннганларын, борчларын 
толтургъандан сора кёкге 
кетгенлерин да белгиле-
генди тарыхчы алим. Ала-
ны жашагъан жерлерини, 
сууланы, тауланы атлары, 
жаныуарла цикл да жа-
ланда бизде айтылады. 
Къарачай-малкъар нарт та-
урухланы асламысы жырда 
сакъланады. 

Алайды да, нарт таурух-
лача, дуния къуралгъандан 
бери адам улуну эрттеги 
тарыхын былай суратлагъ-
ан чыгъарма тапхан къый-
ынды. Анда суратланнган 
жигитлени юслеринден да 
айтханды Махти, онючю-
сюнде энчи тохтап. 

Ызы бла педагогика ил-
муланы кандидаты Данаш-
ланы Муса «Къарачай-
малкъар нарт эпос сурат 
санатда» деген темагъа 
доклад этгенди. Ол айта 
туруп, экранда Шимал Кав-
казны халкъларыны ху-
дожниклери этген суратла 
кёргюзтюлгендиле. Мус-
са Хамитович бизни хал-
къыбыз бу темагъа сурат 
этиуде башхаладан артха 
къалгъанына, алыкъа энчи 
нарт темагъа аталгъан кёр-
мючле болмагъанларына 
жарсыгъанды. Бу болумну 

тюзетир ючюн, хар бир 
миллет художник да кеси-
ни къошумчулугъун этерге 
керек болгъанын белгилеп, 
ол бу семинардан сора 
этилген суратла жыйырма 
кёрмючге жетерча болур-
ларын тежегенди. 

Звездана Доде, эски оба-
лада, кешенеледе табыл-
гъан быстыр журунлагъа 
кёре, Шимал Кавказда 
VII-XVII ёмюрледе не кий-
имле кийгенлерин, ала 
не къумачдан, къаллай 
бояулу болгъанларын, не 
тюрлю къыйылгъанларын 
тинтген белгили алимди. 
«Археология материал эрт-
тегили адамла не заманда 
къаллай кийим, ол санда 
бёркле да, кийгенлерин 
ачыкъларгъа болушады. 
Орта ёмюрледе, XI ёмюр-
ден башлап окъуна, къал-
гъан кийим журунла, чач, 
тиширыула жюрютген затла 
– минчакъла, сыргъала, 
бууунлукъла, эр кишиле 
жюрютген сауутла сакъ-
ланнгандыла. Тиширыу 
къабырлада ийнеле, къып-
тыла да табылгъандыла. 
Мен ол журунланы тинтип, 
ала неден, къалай согъул-
гъанларын ачыкълайма. 
Орта ёмюрледе кендир 
къумачдан тигилгендиле 
кийимлени асламысы. Аны 
юсюнден нарт жырлада да 
айтылады», – деп, Звез-
дана Владимировна айт-
хан затларына шагъатха 
нарт эпосдан юлгюле кел-
тиргенди. Алим къыз айт-
ханнга кёре, аллай затла 
Архызда, Мощевая балка 
деген жерде, Хасауутда 
да табылгъандыла, аланы 
араларында болгъан аякъ 
кийимле эки тюрлюдюле: 
бирлери –  териден, бирле-
ри, баям, къолайлы адамла 

кийгенле – сахтияндан. 
Звездана Владимировна 

мындан арысында къара-
чай-малкъар нарт эпосда 
айтылгъанны тинтип, жан-
гы илму ишле жазарыгъы-
на ийнандыргъанды.

Семинарны биринчи 
кюню сорууладан бла жуу-
апладан къуралгъан ушакъ 
бла бошалгъанды. Анга  
«Къарачай алан халкъ» 
биригиуню Нарсанада бё-
люмюню председатели 
Ёзденланы Шарафутдин 
къатышханды. Ол нарт та-
урухлада айтылгъан атланы 
сыфатларында алимле 
къарачай атлагъа тийишли 
болгъан шартла тапханла-
рын белгилегенди. Россей-
ни халкъ устасы  Бачиланы 
Хамзат бу ишни къурагъ-
ан Жабелланы Лидиягъа, 
башхалагъа да ыразы-
лыгъын айтып, художник 
шуёхларына жетишимле 
тежегенди.

Экинчи кюн семинарны 
иши Украинада болгъан 
къаугъада  ёлген аскер 
лётчик, Россейни Жигити 
генерал-майор Боташла-
ны Къанаматны эсгериуге 
аталгъан дууа бла баш-
ланнганды. 

Ызы бла Батчаланы Айтек 
атлы илму-излем институт-
ну тил, адабият эм фоль-
клор бёлюмюню таматасы 
Акъбайланы Харун «Къа-
рачай-малкъар эпосда 
къалабалыкъ (низамсыз-
лыкъ)» деген темагъа до-
клад этгенди. Ол, дунияда 
халкъланы къалай къурал-
гъанларын эпосча терен 
бир зат да ачыкъламагъа-
нын белгилеп, къалыубала 
заманда, низам тохташды-
рылгъынчы, динле окъуна 
бир бирлерин алышындыра 
келгенлерин эсгертип, алай 

башлагъанды сёзюн. 
Харун Мудалифович, ду-

ния биринчи болуп жара-
тылгъанын, къайсы куль-
турада да миллет эсни 
ол къурагъанын, тарых а 
экинчи болгъанын белги-
леп, низамсыз дунияны 
къарачай-малкъар миллет-
ни нарт эпосунда болгъан 
жигитлерин, белгилерин 
суратлагъанды, дунияны 
баш къатысында – тей-
риле, тюп къатысында уа 
аман кючле – адам улу-
ну душманлары (губула, 

желмауузла, эмегенле, 
Байчы, Анкъар къуш, 
кёсе бурундукла, обурла, 
сарыуекле, харала…)
жашагъанларын, аланы 
юслеринден нарт таурух-
лада не айтылгъанын да 
юлгюле бла ачыкълагъ-
анды. Нартла дунияны 
жаратылгъанын, аны 
къалабалыкъ кезиуюн 
сёз эсгертмелеринде 
къойгъандыла дегенди 
Акъбай улу. Ол нарт та-
урухлада сагъынылгъан 
ажайып затланы (жел 
кёрюк, къамичи, алтын 
тон, къанатлы тери…) да 
санагъанды. 

Белгили  археолог , 
Кавказны археология 
институтуну директо-
ру Атабийланы Бияс-
лан, семинарны, анда 
баргъан терен тинтиу 
докладланы магъана-
лылыкъларын чертип, 
электрон ресурс этерге 
керек болгъанын эсгерт-
генди. «Кёп заманны 

ичинде болгъаныча, «биз 
харипле, биз жазыкъла» 
деп турмай, культурабызны 
тин эсгертмелерине эс бу-
рургъа, къаллай хазнабыз 
болгъанын билирге керек-
биз», – дегенди ол. Ызы 
бла нарт таурухла бизни 
миллетибизни бек эртте-
гили заманы бла шагъы-
рей этгенлерин айтханды. 
«Бюгюннгю къайгъыбыз а 
маданиятыбызны тин бай-
лыгъын сакълауду. «Нарт 
эпос къайда туугъанды?», 
«Ол кимникиди?» деген 
соруулагъа жууап тапхан, 
аны тохташдырыу тынч 
тюйюлдю. Ол кавказ халкъ-
ланы биринден бирине кёче 
баргъанды, – деп да къош-
ханды ол. – Нарт эпосну 
тинтиуде биз артха къал-
гъанбыз. Асламысында 
аны юсюнден Россейден 
келген билимли адамла 
жазгъандыла. В. Миллер 
(1848-1913) ол осетинлилени 
хазналарыды деп жазгъан-
ды. Ол алай болмагъанына 
ийнандырыргъа тюшеди. 
Таурухлада тизгинлени 
араларында айтылгъанны 
ангылар ючюн, таурухла-
ны ала айтылгъан тилде 
билиу бек магъаналыды. 
Анда келген тарихле окъ-
уна жашырын магъана 
элтедиле. Бу семинарны 
энчи шартлары бардыла 
– муну ишине алимле бла 
бирге художникле, поэтле, 
жазыучула да къатыша-
дыла. Чыгъармачылыкъ 
иш бла кюрешгенлеге бир 
айтырыгъым барды – эски, 
жаланда таш мурдорлары 
къалгъан эллерибизден 
бирине барып, табийгъат 
бла бетден-бетге бир кече 
окъуна къалыгъыз, ол сизге 
уллу илхам берликди. 1985 

жылда Зылгыгъа баргъа-
нымда, анда уа сюргюннге 
кетгенден бери да киши 
жашамайды, билемисиз, 
ол анда къачан эсе да жа-
шап тургъанла алайладан 
тюнене кетгенча кёрюннген 
эди манга. Аллай жерле 
илхам бередиле жюрекге».

Ызы бла Бияслан Хаки-
мович Орусбийланы Са-
фар-Алий нартланы къа-
лай суратлагъанын, Баси-
ят къошда нарт оюнланы 
да эсгертгенди. Ол нарт 
эпосда ырысхы мадания-
тыбызны юсюнден да кёп 
айтылгъанын белгилеген-
ди: тюйреуючле, сауутла, 
башха металлдан этилген 
затла, чырахтанланы жый-
ырма тюрлюсю окъуна... 
Аланы бир къауумун Ёл-
мезланы Абдул-Керимни 
энчи музейинде кёрюрге 
боллукъду. 

«Эрттегилени ырысхы 
культурабыз, тинтип тур-
санг да, бошалмазча уллу 
гъаршды, – дегенди ол. – 
Сёзледен къуралгъан жыр 
тинибизден  сора да, алда 
айтылгъаныча, башха затла 
бла, ол санда алгъыннгы 
усталаны энчи ызла  бла 
этилген суратлары бла да 
белгиленеди. Къаялада, 
ташлада адам, жаныуар, 
хайыуан суратла, тамгъала 
сакъланнгандыла».

Дагъыда Атабийланы Би-
яслан эки республикада 
да археология къазыула 
не жерледе не затла бла 
сейирсиндиргенлерин са-
нагъанды. 

Чагарланы Онгар – Илму-
ну Россей академиясыны 
Археология институтуну 
илму къуллукъчусу, таулу-
ланы эрттегили уруш сау-
утларына эс бурдургъанды. 
Экранда эрттегили ёмюр-
леден къалып, археологла 
тапхан сауутланы суратла-
ры кёрюнюп тургъанды – 
тюз, къынгыр да къылычла, 
садакъ бла окъла, садакъ 
окъланы жютю къыйыр-
лары, балтала, къамала 
эм башха сауутла. Аланы 
бир къауумлары Архызда, 
башхалары Зеленчукда, 
Кавказны шимал-батыш 
жанында табылгъандыла. 
Ызы бла Онгар жыйылгъан-
лагъа таш менгирлени кёр-
гюзтюп, аланы юслеринден 
да айтханды. 

Онгар башха докладын 
«Ара Кавказны эм Батыш 
Кавказны эрттегили эм орта 
ёмюрледе жашагъан антро-
пология тюрлюлери» деген 
темагъа этгенди. Ол Тёбен 
Архызда, Жалан-Къолда, 
Хасауутда, Мощевая балка-
да табылгъан къабырлада 
жатханланы баш сюеклери 
эртте алайлада къаллай 
адамла жашагъанларын 
айтып турадыла дегенди. 

Семинардан сора бар-
гъан ушакъгъа Къарачай 
шахарда къырал универси-
тетни мурдорунда ачылгъан 
археология музейни ди-

ректору Айбазланы Ахмат, 
Атабийланы Бияслан, Акъ-
байланы Харун, Звездана 
Доде, поэт Байланы Саид 
эм башхала къатышханды-
ла. Археолог Совенко Сер-
гей жез эпоханы заманын 
ачыкълагъан алимлени 
санларында Батчаланы 
Валерийни эсгерип, аны 
къобан маданиятны юсюн-
ден илму ишлерине бийик 
багъа бергенди. 

Семинарны магъанасы-
ны юсюнден ол кюн кёпле 
айтхандыла.

Уяналаны Аслан, худож-
ник:

– Сюйюп тынгылагъанма 
докладлагъа, кёп жангы 
зат билгенме. Эртте эте-
рик ишибизни кеч баш-
лагъанбыз. Айхай да, энди 
нартланы темаларына эс 
бурлукъма, оюмларым да 
бардыла. Бир бирни кёрген, 
таныгъан, билген игиди. Кё-
плени таныдым бери келип. 
Алгъа бир атламча алайды 
магъанасы бу жыйылыуну. 

Черкесланы Тахир, ху-
дожник:

– Нартланы ишлемеген 
барды ичибизде деп ий-
наннган къыйынды, ал-
тмыш жылгъа дери бир 
жашасанг. Мен да ишлеген-
ме нарт батырланы. Терен 
суратлаула бардыла деб а 
билмейме. Кёлленнгеним 
а – нарт къала ишленсе 
сюерик эдим, онг болуп. 
Аны къабыргъаларын нарт-
ланы биз этген суратлары 
жасарча. 

Тамбийланы Бурхан:
– Неге да къанат битдир-

ген Жабелланы Лидия айт-
хан эди, бир кёрмюч этейик, 
башха халкълагъа кёре, 
бизде нартланы сыфатлары 
къарыусуз бериледиле, ол 
затха эс бурургъа керекбиз 
деп. Адамны кийиннгени, 
ёре сюелгени, атлагъаны, 
къолун силдегени да – ол 
бары да миллетни халисин 
кёргюзтеди. Бусагъатда 
чепкен кийип чыгъадыла 
да, аны бла махтанадыла. 
Кийиминге не байрам эте-
се? Ариу тут, ариу жюрют. 
Нарт батырланы къайсыны 
да энчилиги барды, бири гу-
була бла, бири Къызыл Фук 
бла, эмегенле бла къазауат 
этедиле, бири от келтиреди, 
Дебет, Сатанай жашауда 
керек усталыкълагъа юйре-
тедиле. Ол тин, ол ниет мил-
летибизде болса, миллет 
маданиятын, адамлыгъын 
да тас этерик тюйюлдю, 
не ючюн жашагъанын, ата 
журтну багъасын да бил-
ликди, таукел да боллукъду. 
Ма бюгюн биз дууа тутхан 
генерал, бизни ючюн жан 
берген Боташланы Къана-
мат ушамаймыды нартха? 

МУСУКАЛАНЫ Сакинат.
Суратланы  

ТАППАСХАНЛАНЫ
 Аминат алгъынды. 

Баш борчлары – адамлагъа эс тапдырыу

Нарт эпос – маданиятыбызны 
тауусулмазлыкъ хазнасы

Адамла кюндюз тургъан бёлюмню ишчилери.  

8 ИЮНЬ – СОЦИАЛ ИШЧИНИ КЮНЮ

Къабарты-Малкъарда, Къарачай-Черкесде да чыгъармачылыкъ бла кюрешген 
интеллигенцияны башламчылыгъы бла быйыл «Къарачай-малкъар маданият со-
вети» (мындан ары – Маданият совет) деген жамауат биригиу къуралгъанды. Аны 
мураты ана тилибизни, маданиятыбызны, ахшы адет-тёрелерибизни сакълауда 
къырал власть органлагъа болушлукъ этиудю. 

Бара тургъан жыл Россей Федерацияны Президенти В.Путинни бегими бла 
Россей халкъланы маданият хазналарын сакълаугъа аталгъанды. Маданият совет 
ол жаны бла бир ненча проект бардырыргъа дейди. Аладан биринчиси «Нартла»  
къарачай-малкъар жигитлик эпосну дуниясы» деген семинарды. Ол бу кюнледе 
Къабарты-Малкъарны, Къарачай-Черкесни да маданият министерстволарыны, 
Нарсананы гуманитар-техника институтуну, «Рум-къала» атлы тарых-краевед му-
зей араны, «Къарачай Алан Халкъ» биригиуню, Нарсанада «Алан» атлы жамауат 
биригиуню эм эки республиканы да художниклерини союзларыны болушлукъла-
ры бла къуралып, Нарсанада гуманитар-техника институтда баргъанды. 

Журтубайланы Махти сё-
лешеди.

КЪОНАКЪЛАНЫ Хасан

БАШЛАМЧЫЛЫКЪ 

Паспортла бериу

Росгвардия

ФСБ-ны, РФ-ни Следствие 
комитетини, Росгвардияны 
къуллукъчулары бирге бар-
дыргъан тинтиулени  кезию-
унде 7 инсан тутулгъан эди. 
Ол кезиуде право низамны 
сакълаучула журналистлеге 
билдиргенлерича, террорист-
леге ахча жыйгъан организа-
ция къыралда кенг жайылып 
эди, аны бёлюмлери кёп субъ-
ектледе ишлегендиле. Къу-
рагъанла уа тыш къыраллада 
букъгъандыла. 

Право низамны сакълаучула 
ачыкълагъанларыча, жаланда 
4 айны ичинде бу жандауур-
лукъ фондха мингден аслам 
адам ахчаларын ётдюрген 
эдиле. Бу къысха заманнга 6 
миллион сомдан артыкъ жый-
ылгъанды. Былайда юлгюге 
организацияны билдириуле-
ринден бирин басмаларгъа 
сюеме: «…сабийден ауругъан 
эгечибизге ахча жыйып баш-
лайбыз. Аны саулугъу осалды, 
бизни болушлугъубуз керекди. 
Эгечибизге врачла къыйын 
диагноз салгъандыла.  Аны 
баласыны жюрегинде къыяуу 
барды.   Транспозиция маги-
стральных артерий. Гипопла-
зия плода».

Билдириуде тиширыуну аты, 
тукъуму, не бир медицина до-
кументи жокъдула. Дагъыда 
къыралда сабийден  ауругъан 
тиширыулагъа, къагъанакъ-
лагъа  перинатал аралада не 
тюрлю болушлукъ да бериле-
ди, хакъсыз. Болсада жамау-
атда  жандауурлукъ къауумну 
къурагъаннга ишаныулукъ 
уллу болгъаны себепли, адам-
ла ахчаларын аямагъандыла, 
ала игилик этгенлерине ий-
наннгандыла.   

Жандауурлукъ этген сыл-
тау бла  террористлеге ахча 
жыйгъан энтта бир къауумну 
право низамны сакълаучула  
былтыр февральда ачыкъ-
лагъандыла. ФСБ-ны къул-
лукъчулары Татарстанда Рос-
сейде ишине чекле салыннган 
ИГИЛ террорист къауумну 
келечилерин ачыкълагъанды-

ла. 2015 жылдан 2019 жылгъа 
дери ала ахча жыйыу бла кю-
решгендиле.  

Террористлеге ахча жыйыу 
бла кюрешген башха инсан-
ланы юслеринден билдириуле 
Россейни Терроризмге къажау 
сайтында басмаланыпдыла. 
Аланы кёплюгюн кёрсенг, бил-
дириулени окъусанг, да сора 
чомартлыкъ, жандауурлукъ 
бла кюрешебиз, факъырлагъа 
болушабыз деген организа-
циялагъа къалай ийнаннгын, 
деген соруу келеди. Сёзсюз, 
ол биз башында хапарын 
айтхан, Африкада къуюла 
къаздырама деп, ахчаны сау-
утланнган аманлыкъчылагъа 
ашыргъан къауум муслийман 
жандауурлукъ ишни намысын 
тюшюргенди, адамла алагъа 
ийнанмазча, ишекли болурча 
этгенди. Аны хатасындан а 
керти да болушлукъну сакъ-
лагъан ненча сабий, тиширыу, 
жаш адам къалгъандыла аны 
тапмай?

Дагъыда айтырыгъым: къы-
ралда арт жыллада терро-
ризмге къажау законла  къа-
тыланнгандыла. Шёндюгю 
Россейде  терроризм бла 
байламлы аманлыкъланы тох-
татыу, алагъа къатышханланы  
терсликлерине жолукъдуруу 
система къуралгъанды, ол ке-
сини хайырлылыгъын кёргюзт-
генди.  Ахыр 15 жылны ичинде 
уа къыралда терроризмге 
къажау 90 закон чыгъарыл-
гъанды, РФ-ни Президенти 30 
Указгъа къол салгъанды.

Законланы кючлеу, ангы-
латыу ишни тирилтиу, право-
лу эм дин билимни жайыу 
радикал ниетлени  тыяргъа 
онг бергендиле. Анга уа  ахыр 
он жылны ичинде терроризм 
бла байламлы аманлыкъланы 
саны 260 кереге азайтылгъаны 
да шагъатлыкъ этеди. 2020 
жылда право низамны сакъ-
лаучула  терактланы 96 про-
центин бандитле хазырлагъан 
кезиуде тыйгъандыла (75-ден 
73-сюн).

Къыралда, ол санда Шимал 
Кавказда да, терроризм бла 
байламлы аманлыкъланы 
азайгъанларына уа бандит 

къауумлагъа ахча болушлукъ 
этгенле ачыкъланып, аланы 
ишлери тохтатылгъанлары да 
болушханды. Сёзге, 2021 жыл-
да Росфинмониторинг, аман-
лыкъчылагъа ахча жыйгъ-
анларына ишекли болуп, 1,2 
минг инсанны ахча бла бай-
ламлы операцияла барды-
рыуларына чекле салгъанды. 
Битеу да бирге 57 миллион сом 
тыйылгъанды. Бу къадар ахча 
аманлыкъчылагъа жетсе, ала 
аны къаллай жумушлагъа къо-
ратырыкълары, ненча мамыр, 
бир тюрлю терслиги болмагъ-
ан инсан ачырыгъы баямды. 

Болсада бу статьяны жанда-
уурлукъ бла кюрешмегиз деп 
жазмайбыз. Муслийманнга эм 
ахшы, уллу, иги жумушладан 
бири бизни Жаратхан ючюн 
садакъа бериудю. Аллахутала  
сууап ишле этерге ашыгъыгъ-
ыз, деп буюргъанды.   Мухам-
мад  файгъамбар, Аллахны 
саламы анга болсун, былай 
айтханды: «Садакъа адамны 
бизни Жаратханнга жууукъ 
этеди,   жаннетге жол ишлей-
ди, жаханимден кери этеди.  
Къызгъанч а Аллахдан, жан-
нетден, жамауатдан да узакъ-
да къалады, ол жаханимге 
жууукъду». Ма энтта башха 
хадисле: «Эм игиси жашырын  
берилген садакъады», «Суу 
кирни къалай тазалай эсе, 
садакъа адамны гюняхларын 
алай кетереди». 

Алайды да, ахшы ишлени 
этерге ашыгъыгъыз. Мен бер-
ген ахча террористлеге жетер-
ге боллукъ  эсе, сора къалай 
болушайым, деп сорлукъла 
да болурла. Сёзге, бизни ре-
спубликада хар межгитде да 
бардыла садакъа жыйылгъан 
жерле, аллай онг ара межгит-
де да къуралгъанды. Иймамла 
уа факъырланы, мискинлени, 
керти болушлукъ керек бол-
гъанланы иги биледиле. 

Дагъыда ахчаны жалан-
да намысы жюрюген, ахшы 
ишлери бла белгили бол-
гъан, ишеклик туудурмагъан 
фондлагъа ётдюрюрге да 
боллукъду. 

МУРАТЛАНЫ Алий.

Ахыры. 
Аллы 2-чи бетдеди.

Жандауурлукъну сылтауу бла сауутланнган 
аманлыкъчылагъа болушхандыла

Хасанияда Фрийланы Рамазан-
ны атын жюрютген 16-чы номерли 
мектепде 14 жыллары толгъан 
жашлагъа бла къызлагъа бу кюн-
леде РФ-ни паспортларын къуу-
анчлы халда бергендиле. Аланы 
алгъышлай, окъуу юйню директору 
Чочайланы Люба ала мындан ары 
дагъыда кёп документле алыргъа 
боллукъларын, алай паспортну 
уа магъанасы энчи болгъанын 
чертгенди. 

Жаш адамланы бу эсде къал-
лыкъ кюнлери бла алгъышларгъа 
спортну белгили устасы Шахмыр-
заланы Шахмырза да келген эди. 
Ол  кёп къыраллада болуп, тюр-
лю-тюрлю магъаналы эришиулеге 
къатышханын, алай не заманда да  
республиканы, Россейни инсаны 

болгъаны бла ёхтемленнгенин айт-
ханды.  «Къыралны чынтты инсаны 
болуу - уллу  сыйды, намысды.  Ата 
журтха  сюймеклик, аны  айныуу, 

къадары ючюн къайгъырыу хар 
инсанны да  къанында болургъа 
керекди»,-дегенди.

 Школну директоруну юйретиу 

иш жаны бла орунбасары Марга-
рита Шутова уа, кесини насийхат 
сёзюнде: «Паспортларыгъызны 
алып, сиз Ата журтугъузну  толу 
эркинликли инсанлары боласыз, 
ол а уллу жууаплылыкъ болгъанын 
унутмагъыз»,- дегенди.

Устаз Хапаланы Мадина уа до-
кументни тарыхыны эмда магъа-
насыны юсюнден юлгюле келтирип 
айтханды.

Жашлагъа бла къызлагъа па-
спортларын бериуню сыйлы жуму-
шун а Шахмырзаланы Шахмырза 
бла  Чочайланы Люба толтургъан-
дыла. Паспортлары бла бирге жаш 
адамлагъа РФ-ни Конституциясы 
бла гимни жазылгъан китапчыкъла 
да   берилгендиле. Жашауларында 
биринчи баш магъаналы документ 
къоллу болгъанла уа Ата журтха 
кертичи болургъа, иги окъургъа, 
кеслерин тап жюрютюрге  ант 
этгендиле.

ХОЛАЛАНЫ Марзият.

Ата журтну чынтты инсанларына къошулуу

28 майда Россейни Пре-
зиденти «Россей Феде-
рацияны административ 
бузукълукъланы юсюнден 
кодексине тюрлениуле 
кийириуню юсюнден» фе-
дерал законнга къол сал-
гъанды. 

МЧС-ни регионда Баш 
управлениясыны пресс-
службасындан билдир-
генлерича, законнга тий-

ишлиликде от тюшюуден 
сакъланыуну жорукъларын 
бузгъанланы жууапха тар-
тыуну къатыландырыргъа, 
тазирлени он кереге дери 
кёбейтирге белгилене-
ди. Сёз ючюн, къургъакъ 
кырдыкны кюйдюргенле 
алгъын 3 минг сом тёле-
ген эселе, энди тазир 15 
минг сомду. От тюшерге  
уллу къоркъуу болгъан 

кезиуде  тазир 20 минг 
сомгъа дери жетерикди, 
къуллукъчулагъа уа – 60 
мингнге дери. 

Билдириле тургъаныча, 
от тюшюуню сылтауу – кё-
бюсюнде къургъакъ кыр-
дыкны кюйдюргенде неда 
агъач тийреледе солугъ-
анда къоркъуусузлукъну 
жорукъларын сакълама-
уду. Аны бла байламлы 
МЧС профилактика ишни 
тамамлайды. Жангызда 
озгъан ыйыкъда  къырал 
надзорну инспекторлары 
9 минг тинтиу бардыр-
гъандыла,  къургъакъ кыр-
дыкъны бла кир-кипчикни 
кюйдюрюу бла байламлы 2 
минг бузукълукъну  ачыкъ-
лагъандыла. Аланы эт-
генле барысы да жууапха 
тартылгъандыла. Мартдан 
башлап 11 минг инсаннга 
бла учреждениягъа  тазир 
салыннганды. 

Министерствода  тазир-
лени кёбейтилгенлери эм 
башха мадарла къыйын 
болумланы азайтыргъа се-
беплик этериклерин сакъ-
лайдыла. 

КУЛЬЧАЛАНЫ 
Зульфия.

Россейни почтасы, Ро-
стуризм  эм Орус геогра-
фия общество бла бирге  
къыралны жыйырма  ре-
гионуна жораланнган  от-
крыткала чыгъаргъанды. 
Ол санда Къабарты-Мал-
къар бла Къарачай-Черкес 
да бардыла.  

Почта открыткалада ту-
ристле жокъларгъа сюйген  
Краснодардан башлап 
Приморьеге дери  сейир 
эм кенг белгили жерлени 
кёрюрге боллукъду. Ала 

Орус география общество  
бардыргъан  «Эм ариу 
къырал» сурат конкурсда 
сайланнгандыла. 

Хар регионнга бешишер 
открытка жетгенди. Сёз 
ючюн, Къабарты-Малкъар 
бла байламлы темати-
кагъа  Минги тау, Жылы-
Суулагъа баргъан жолла, 
Чегем чучхурла тюшген-
диле. Къарачай-Черкесни 
тамашалыкъларына уа   
Минги тау, Кавказ таула, 
Бермамыт,   Шоанин кили-

са сайланнгандыла.  
Хар карточка мингишер 

экземпляр бла чыгъарыкъ-
ды, бирини багъасы 44 сом 
чакълы боллукъду. Ала 
почтаны бёлюмлеринде эм 
Орус география общество-
ну Москвада тюкенинде 
сатыллыкъдыла. 

Жылны ахырына открыт-
калада битеу регионланы 
суратлар план барды.   

Бизни корр. 

Бирле сизни сотовый теле-
фонугъузгъа сёлешип неда 
анга смс-билдириуле жибе-
рип, абери сатып алыгъыз, 
хакъ тёлеп ол неда бу жу-
мушлагъа къатышыгъыз 
деп, реклама хапарлары 
бла безиретип тура эселе, 
Монополиялагъа къажау 
федерал службаны  (ФАС) 
сайтында тарыгъыу жи-
берирге боллукъсуз. Аны 
интернет адреси ма буду: 
https://fas.gov.ru/pages/
zhaloby-sms.

Гражданла быллай сёле-

шиулеге эмда смс-лагъа 
асыры кёп тарыгъып тур-
гъанлары ючюн къурагъан-
дыла бу сервисни. Бирлеге 
тыш къыраллада окъуна сё-
лешип башларын къайната-
дыла. ФАС а энди мобиль-
ный операторла бла бирге 
аллай тапсыз затла бла 
кюрешгенлени онгларын 
аллыкъды. Ол аны «Анти-
спам» деген проектини бир 
кесегиди.

Ведомствону Къабарты-
Малкъарда бёлюмюнден 
билдиргенлерине кёре, 

шёндю бу сервис жалан-
да аланы угъай, «МТС», 
«Tele2», «Мегафон» опе-
раторланы сайтларында 
да ишлейди. Кёпге бармай 
анга башха сотовый опе-
раторла да къошулургъа 
умутлудула.

Тарыгъыу жиберилгенден 
сора оператор узакъгъа со-
змай жууап берликди. Алай 
бла, безиретген рекламаны 
72 сагъатны ичинде тыя-
рыкъдыла.    

УЛБАШЛАНЫ Мурат 
хазырлагъанды.

Бу кюнледе Коми Республиканы Сыктыв-
кар шахарында ауур атлетикадан Россейни 
биринчилиги бардырылгъанды. Анда къары-
уларын сынаргъа къыралны 48 регионундан 
350-ге жууукъ гёжеф жыйылгъанды, аланы 
араларында халкъла аралы турнирледе хор-
лагъанла, призёрла да бар эдиле. 

Анда Элбрус районну олимпиада резервли 
спорт школуну келечиси Гюлюйланы Тамер-
лан, 73 килограмм ауурлукъ къауумда эрише, 
жетишимли болгъанды. Эки упражненияда 
бирге ол 285 килограммны кётюргенди (тар-
тып – 128, тюртюп – 157), алай бла доммакъ 
майдал къытханды. 

Тренери Муаед Шаов Тамерланны бу кё-
рюмдюсюне ыразы болгъанды. Онсегизжыл-
лыкъ спортчу кесинден иги да сынамлы гё-
жефле бла сынашханды. Анга  ауурлукълары 
болгъанладан  битеу да 14 адам эришгенди.

Анатолий ТЕМИРОВ.
СУРАТДА: Гюлюйланы Тамерлан тренери 

Муаед Шаов бла.

Ауур атлетика

БИЛДИРИУ

КЪОРКЪУУСУЗЛУКЪ 

Росгвардияны КъМР-де 
Управлениясыны башчысы по-
лицияны полковниги Сергей Ва-
сильев инсанла бла тюбешип, 
аланы тилеклерине бла тарыгъ-
ыуларына тынгылагъанды. 

Тюбешиуде кюч ведомствода 
къуллукъ этиуню низамыны, ич 
ишле органладан ары ишге кё-
чюуню юслеринден баргъанды 

сёз. Управленияда жаш адамла 
бла бирге къызла да къуллукъ 
этерге хазыр болгъанларын 
белгилерчады. 

Бёлюмлени оноучуларына 
тюбешиуге келгенлени канди-
датураларын тинтип, барысына 
да жууапла берирге буйрукъла 
этилгендиле.

Быйыл апрельде Россейни 
МВД-сыны Элбрус районда 
бёлюмню жол-патруль служ-

басыны къуллукъчулары «Ауди-
100» машинаны тохтатхандыла. 
Аны водители медицина тин-

Жол

тиуледен ётерге унамагъанды. 
Ачыкъланнганыча, эр киши 
алгъын машинаны эсирип жю-
рютгени ючюн административ 
жууапха тартылгъан эди (РФ-ни 
12.8-чи статьясыны 1-чи кесе-
ги). Жарашдырыучу судьяны бу 
оноуу кючюне киргенди. 

Водительге РФ-ни УК-сыны 
264.1-чи статьясыны 2-чи кесе-
гине кёре терслеу материалла 
ачылгъандыла – машинаны 
кеф болуп  жюрютгени ючюн 
административ  жууапха тар-
тылып, бузукълукъну жангыдан 
къайтаргъаны ючюн.

Терслеу материалла къабыл 
кёрюлюп, сюдню къараууна 
берилгендиле. 

ТИКАЛАНЫ Фатима
 хазырлагъанды. 

Республиканы Спорт министерствосу бил-
диргеннге кёре, бу кюнледе Нальчик шахар-
ны «Гладиатор» спорт комплексинде эркин 
тутушуудан СКФО-ну биринчилиги ётгенди. 
Ол жыйырма тёрт жыллары толмагъан юни-
орланы араларында бардырылгъанды. Анда 
200-ден аслам спортчу кеслерин он ауурлукъ 
категорияда сынагъандыла. 

Эришиуле подполковник Магомед Дзах-
мишевни хурметине къуралгъандыла. Алада 
Къабарты-Малкъарны тёрт  спортчусу  алчы 
жерни алгъандыла. Биринчисине – Иналбек 
Шериев (70 кг), экинчи жерлеге уа  Гажон-
ланы Исмайыл (97 кг), Тамерлан Кумышев 
(125 кг) бла  Рустам Жилясов (57 кг) тийишли 
болгъандыла. 

Хорлагъанла Россейни августда Пермь 
шахарда бырдырыллыкъ биринчилигине 
къатышырыкъдыла.

ДОДУЛАНЫ Мадина.

Эркин тутушуу 

2022 жылда 8 июньдан 12 июньнга 
дери Къабарты-Малкъар Республикада 
Халкъла аралы «Къабарты-Малкъар-100» 
кинофестиваль ётерикди. Ол КъМР-ни 
къуралыууну 100-жыллыгъына жорала-
нады.

Проектни чеклеринде фестивальны 
байрам халлы ачылыуу эм жабылыуу, 
къызыл жолчукъ, чыгъармачылыкъ тюбе-
шиуле къураллыкъдыла. Кюн сайын Рос-
сейден, Армениядан, Беларусь Республи-
кадан, Къазахстандан, Къыргъызстандан 
режиссёрланы фильмлери кёргюзтюл-
люкдюле, РФ-ни театр эм кино артист-
лери бла бирге актёр усталыкъ дерсле 
бардырыллыкъдыла. Россей анимацияны 
110-жыллыгъына «Союзмультфильм» сту-
дияны программасы сабийлеге деп энчи 
жарашдырыллыкъды.

Фестивальны къонакъларыны санында 
РСФСР-ни халкъ артисткасы Светлана 
Немоляева, РФ-ни халкъ артисти Юрий 
Чернов, РФ-ни сыйлы артисткасы Свет-
лана Тома, РФ-ни сыйлы артисти Андрей 
Межулис, РФ-ни сыйлы артисткасы Ок-
сана Сташенко, Беларусь Республиканы 
сыйлы артисткасы Светлана Суховей, 
КъМР-ни сыйлы артисти Аскер Бербеков 

эм башха артистле боллукъдула.
 КъМР-ни Къырал музыка театрында 8 

июньда 18:30 сагъатда кинофестиваль-
ны байрам халлы ачылыуу эм къызыл 
жолчукъ къураллыкъдыла, анга Россей 
Федерацияны бла Къабарты-Малкъар 
Республиканы театр эм кино артистлери 
къошуллукъдула. 

АЙДАБОЛЛАНЫ Джамиля.


